
Lieu da stgavament spectacular a Zizers
Scuvrida da la curt roiala d’Otto I. dal 10avel tschientaner

■ (cc) Grazia al Servetsch archeolo-
gic dal chantun Grischun vegnan ex-
chavadas a Zizers restanzas d’edifizis
dal 10avel tschientaner. Quellas pon
vegnir identifitgadas cun la curt roia-
la d’Otto I. (912–973) ch’è menziunada
en scrit. En quest connex sa tracti da
la segunda curt roiala en Svizra ch’è
vegnida cumprovada archeologica-
main. Il lieu d’exchavaziun po vegnir
visità venderdi, ils 4 da zercladur, e
sonda, ils 5 da zercladur. A Zizers al
Schlossbungert, in prà sut il chastè sura,
èn vegnids tutgads l’onn 2003 mirs d’in
edifizi svanì, e quai durant sondagis sut-
terrans per in project da construcziun.
Suenter ch’il Servetsch archeologic dal
Grischun ha survegnì enconuschien-
tscha da la ruina nunenconuschenta èn
vegnids fatgs immediatamain sondagis
archeologics per sclerir la dimensiun e la

vegliadetgna da las restanzas d’edifizis.
Quai betg sco ultim per pudair commu-
nitgar al patrun da construcziun quant
temp ch’i basegnia per far in’exchava-
ziun da l’entira surfatscha. La surpraisa è
stada gronda cur ch’igl è sa mussà ch’i sa
chattia sut il terren dal Schlossbungert
in’ovra da construcziun da gronda di-
mensiun da la fasa transitorica dal temp
medieval tempriv al temp autmedieval.

Per il servetsch archeologic dal Gri-
schun è l’examinaziun archeologica
cumpletta pir vegnida en dumonda a
partir da quel mument ch’igl era avant
maun la permissiun da construcziun uf-
fiziala per l’abitadi da pliras famiglias.
Per plirs motivs è questa permissiun pir
stada avant maun la primavaira 2009.
Dapi l’avust 2009 è il fossal avert fin a la
profunditad da las restanzas dals edifizis
medievals. Dapi lura vegn l’edifizi, ch’è

unic per il Grischun, examinà dal ser-
vetsch archeologic.

Supposiziuns confermadas
L’emprima supposiziun exprimida ch’i sa
tractia da la curt roiala da Zizers, ch’è do-
cumentada en scrit e che l’imperatur Ot-
to I. ha regalà l’onn 955 a l’uvestg da
Cuira Hartpert, è ussa vegnida confer-
mada sin fundament da la dimensiun e
da l’equipament constatà. Ils edifizis
s’extendan numnadamain fin a la basel-
gia evangelic-refurmada e cumpiglian
ina lunghezza d’almain 25 meters sco er
ina ladezza da 13 meters. Ultra dal palaz
imperial sin il Lindenhof a Turitg è quai
pir la segunda curt roiala da la Svizra ch’è
vegnida cumprovada archeologicamain.

Ils indizis archeologics a Zizers tan-
schan anc almain dus tschientaners pli
lunsch enavos. La curt pumpusa, nua

ch’igl imperatur e sia suita sa fermavan
durant lur viadis stentus da servetsch
tras l’imperi sin via per l’Italia, duess gia
avair existì dal temp da Carl il Grond.
Fin a la donaziun en il 10avel tschien-
taner n’è l’edifizi betg restà en sia furma
originala, sco quai che las examinaziuns
archeologicas han mussà. Suenter in
fieu durant il 9avel tschientaner èn veg-
nidas fatgas cuntinuadamain midadas
en l’intern. Cun agid da mirs interns è
la halla immensa vegnida sutdividida en
unitads d’abitar, da cuschinar e da pro-
visiun. Il 11avel/12avel tschientaner –
ina indicaziun exacta dal temp n’è actu-
almain anc betg pussaivla – era l’edifizi
uschè fitg en decadenza ch’el è vegnì
bandunà. L’interiur da la ruina è alura
vegnì duvrà sco santeri da la baselgia
ch’è probablamain resultada da la cha-
plutta originala da la curt roiala. A la

plazza da quella sa chatta oz la baselgia
evangelic-refurmada.

Al lieu da la curt roiala u en la proxi-
ma vischinanza stoi gia avair dà in abita-
di durant il temp roman. Da questa epo-
ca n’èn bain mantegnids nagins edifizis.
Chats singuls inditgeschan dentant in
vitg roman u in bain puril.

Di da l’exchavaziun averta
Il lieu d’exchavaziun a Zizers po vegnir vi-
sità venderdi, ils 4 da zercladur, e sonda ils
5 da zercladur. Ultra da las explicaziuns da-
vart ils testimonis dals edifizis impressi-
unants dal 8avel, 9avel e 10avel tschienta-
ner suenter Cristus e davart la professiun
archeologica vegnan preschentadas diffe-
rentas scienzas vischinas da l’archeologia.

Quant ditg che las exchavaziuns a Zi-
zers vegnan anc a durar, n’è anc betg cler
per il mument.

L’archeolog e manader da las exchavaziuns, Juerg Spadin, preschenta ossadira da las chattadas a Zizers ord
restanzas d’edifizis dal 10avel tschientaner. Quellas pon vegnir identifitgadas cun la curt roiala d’Otto I da 912
fin 973.

Il Tessin appellescha al cussegl federal
DA LUCAS DEPLAZES / ANR

■ Il Tessin sesenta negligius a Berna e
pretenda ina megliera representanza
ed ina midada da mentalitad ell’admi-
nistraziun federala. La deputaziun tes-
sinesa ha surdau alla canceliera fede-
rala Corina Casanova in appel al cus-
segl federal. Dapi l’entschatta d’uonn
vala la nova lescha federala davart las lin-
guas naziunalas. Quei meins da zercladur
quint’ins cun la nova ordinaziun leutier
che regla certs detagls. Ella dess entrar en
vigur igl emprem da fanadur 2010. Il Tes-
sin ha profitau da quella caschun per far
attents sin la siuatiun dil talian a Berna e
da pretender dapli attenziun ed ina mida-
da da mentalitad ell’administraziun fede-
rala.

Il talian exista buc
La deputaziun dil cantun Tessin ellas
combras federalas ha envidau las medias -
ed ina ferma delegaziun ord il Tessin – ad
ina conferenza da pressa e fatg attents sin
la situaziun nuncuntenteivla a Berna.
Cussegliera naziunala Marina Carobbio
ha fatg attents che l’ordinaziun duei tener
quen dalla voluntad dil parlament che ha
– encunter la veglia dil cussegl federal –

iniziau e formulau sez la nova lescha da
lungatgs. Sin fundament da la nova lescha
stoppi il cussegl federal ussa prender las
mesiras necessarias per migliurar la situa-
ziun nuncuntenteivla dallas minoritads
linguisticas. Ei seigi ussa temps da metter

a disposiziun las resursas necessaris sin igl
entir territori naziunal, per far migliur.
Marina Carobbio ha constatau diversas
munconzas davart l’applicaziun dils lun-
gatgs naziunals. Da diversas varts ei ve-
gniu criticau il diever insufficient dil lun-
gatg talian ell’administraziun. «Il talian
existi insumma buc ell’administraziun fe-
derala, ha cusseglier dils stadis Fillipo
Lombardi deplorau.

In mediatur per la minoritads
Cusseglier naziunal Dominique de Bu-
man, il president da «Helvetia Latina» ha
pretendiu ina representanza commensu-
rada dals lungatgs minoritars ell’adminis-
traziun federala. El fa attents ch’ils mieds
finanzials che la confederaziun metta a
disposisziun possien buca vegnir reparti
tenor la cumpart dalla populaziun. Sco
per exempel tier la SSR seigi da respectar
tier la repartiziun la situaziun speciala dal-
las minoritads linguistcas, che fetschien
gronds sforzs per s’accordar cun la maio-
ritad tudestga. De Buman ha puntuau la
muntada dil plurilinguissem buca mo sco
element dalla coesiun naziunala, mobei
era sco avantatg da cumpetiziun en in
mund globalisau. El ha renconuschiu ch’il
cussegl federal seigi promts d’acceptar in
mediatur public (Ombudsman), da pro-
mover la scolaziun linguisitca e da metter
a disposiziun mieds per la translaziun.

La minoritads
ein bein representadas

Sco ina retscherca naziunala sut la direczi-
un da professer Daniel Kübler, Turitg, ha

constatau, ei la representanza dils lungatg
ell’administraziun federal ualti equilibrada.

Chasper Pult vuless ina retscherca
scientifica ell’administraziun cantunala,
dapli informaziun alla part tudestga e
l’implementaziun en damondas dil pluri-
linguissem. FOTO N. SIMMEN

Emprima etappa per
la moziun Maissen

■ (anr/vi) La chombra pitschna vul
che la SRG fetschia dapli per la cha-
pientscha vicendaivla. Ins duai mus-
sar dapli emissiuns d’autras parts sviz-
ras. Cun 22 cunter 7 vuschs ha la
chombra pitschna approvà ier la mo-
ziun da Theo Maissen (pcd/GR).
Quella giavischa che la SRG porschia
in chanal che porta contribuziuns
sincronisadas u cun suttitels – contri-
buziuns ch’èn gia vegnidas produci-
das dals chanalas regiunals. En sia res-
posta aveva il cussegl federal anc re-
cumandà da refusar la moziun Mais-
sen. Perquai èn ils votums en la curta
debatta dad ier stads pli temprads.
Maissen n’ha betg pli discurrì tant
d’in chanal da televisiun, mabain sut-
lingià che la SRG haja da far dapli per
la chapientscha vicendaivla en il pa-
jais. Quai saja la finala in’incumben-
sa francada en la lescha. Sch’ins sin-
croniseschia emissiuns e mussia quel-
las anc en in’autra regiun, na chaschu-
nia quai strusch dapli custs.

Moritz Leuenberger sco minister da
communicaziun ha concedì ch’i sa
tractia d’ina idea captivanta. Ma il cus-
segl federal na veglia betg in ulteriur
chanal. La SRG stoppia ademplir entai-
fer il program usità sias incumbensas e
per exempel mussar en la «Tagesschau»
cun in mez milliun aspectaturs dapli
contribuziuns da las autras parts svizras.

Suenter il gea da la chombra
pitschna vegn la chombra gronda anc
tractar la moziun.

Discussiun al podi
Sut la direcziun da Filippo Leu-
tenegger han exponents da tuts
quater lungatgs dilucidau la si-
tuaziun en las regiuns e deplo-
rau la munconza d’enconu-
schientschas dils cumpatriots
d’autras regiuns. Chasper Pult
vuless ina retscherca scientifica
ell’administraziun cantunala,
dapli informaziun alla part tu-
destga e l’implementaziun en
damondas dil plurilinguissem.
Ei fetschi da basegns da far capir
la maioritad tudestga che las
minoritads existien. Ei fussi
denton falliu da vuler imponer
a quella il plurilinguissem, suc-
cess porti mo la spontanitad.
Da quei meini ei era Christoph
Büchi dall’NZZ che vul neginas
quotas per las minoritads. De-
plorablamein seigi il Tessin bu-
ca representaus en il cussegl fe-
deral. Dal temps da Flavio Cot-
ti vevi la situaziun fatg progress.
La democrazia directa lubeschi
denton ina debatta aviarta, che
seigi necessaria per mantener la
pasch denter las diversas regiuns
culturalas.

Collavuraturs dal Servetsch archeologic dal Grsichun vid las lavurs d’exchavaziun sper il Schlossbungert, in
prà sut il chastè a Zezras. Tar questa anflada sa tracti da la segunda curt roiala en Svizra ch’è vegnida cumpro-
vada archeologicamain. FOTOS KEYSTONE

Cumpart dil pievel tenor lungatg Cumpart ell’administraziun federala
Lungatg: tudestg 71,6% 72,72%

franzos 23,6% 20,26%
talian 4,4% 6,67%
romontsch 0,4% 0,33%

